
Mediat e lira:  Themel i demokracisë 
 

Editorial nga Paul D. Wohlers 
Ambasador i Shteteve të Bashkuara në Republikën e Maqedonisë 

 

Peisazhi global mediatik po pëson ndryshime më të shpejta dhe më radikale tani se sa në 
cilëndo periudhë tjetër të historisë moderne, ndërsa përparimi i teknologjisë dhe forcat e globalizmit 
po ndryshojnë mënyrën se si çdo ditë u qasemi dhe i interpretojmë mediat. Por, përskaj formateve dhe 
metodave të reja të raportimit, mediat e lira dhe të pavarura mbeten ajo që kanë qenë gjithnjë – 
shtyllë kryesore e demokracisë. Tema e lirisë së shtypit me të drejtë vazhdon të gjenerojë diskutim 
mbarë botës, gjithashtu edhe në SHBA dhe në Maqedoni. 
 

Propozim ligjet për media, që momentalisht janë në procedurë parlamentare, kanë ngritur 
diskutime serioze dhe të mirëpritura në Maqedoni gjatë muajve të fundit. Në frymën e këtij dialogu, që 
është në rrjedhë e sipër, dëshiroj të ndaj qëndrimet tona rreth lirisë së shtypit, si dhe rolit e 
përgjegjësive të mediave të fuqishme e të lira në një shoqëri demokratike. 
 

Vlera që ne i japim lirisë së shtypit në Shtetet e Bashkuara ka qenë e dukshme që nga themelimi 
i kombit tonë me Amendamentin e parë të Kushtetutës i cili specifikon që qeveria nuk mund të cungojë 
lirinë e shprehjes apo të shtypit, mes lirive tjera themelore.  Thomas Jefferson potencoi rëndësinë 
kritike të mbrojtjes së lirisë së shtypit duke thënë që “liria jonë varet nga liria e shtypit, dhe ajo nuk 
mund të kufizohet e të mos humbet.”  
 

Sot, kur ngriten çështje në lidhje me ndikimin e qeverive mbi mediat, impulsi në Shtetet e 
Bashkuara vazhdon të jetë i përqëndruar drejt mbrojtjes së shtypit nga ndërhyrja e qeverisë. Ne nuk 
dëshirojmë t’i sigurojmë qeverisë mjetet për të kontrolluar mediat; përkundrazi, përqëndrohemi në 
mënyrën më të mirë për të mbrojtur mediat nga restrikcionet e qeverisë. Demokracia jonë ka mbijetuar 
për shkak se themeluesit tonë kanë njohur faktin se derisa ne mund të shpresojmë për më të mirën nga 
qeveria jonë, duhet të ndërtojmë sistem që parashikon më të keqen, ndërsa media të lira e të pavarura 
janë një nga mbrojtjet më të mira që populli mund të ketë kundër kontrollit të tepruar të qeverisë.  
 

Është e rëndësishme të theksohet që liria e shtypit nuk siguron mbrojtje të verbër për çdo 
qytetar, përfshirë këtu edhe gazetarët, të cilët shkelin ligjet e vendit. Ashtu si çdo pjesëtar i shoqërisë, 
edhe përfaqësuesit e mediave duhet të jenë të përgjegjshëm për veprimet e tyre, dhe ata që shkelin 
ligjin patjetër duhet të mbahen përgjegjës. Një media që pretendon të perceptohet si serioze, duhet të 
respektojë standardet më të larta profesionale, dhe duhet të ketë pasoja adekuate për shpifje dhe 
ofendim, me qëllim mbrojtjen e qytetarit privat. Por, gjithashtu besojmë që gjobat e tepruara apo 
zbatimi jokonzistent i standardeve të shpifjes çon pashmangshmërisht në vetë-cenzurë në media, duke 
penguar në këtë mënyrë rrjedhën e lirë të informatave, që është me rëndësi vitale për një opinion të 
informuar mirë.   
 

Me përjashtim të kufizimeve të arsyeshme që mbrojnë privatësinë e individëve, ne besojmë që 
mediat duhet të jenë të lira për të analizuar dhe për të kritikuar veprimet e institucioneve shoqërore, 
duke përfshirë, dhe ndoshta veçanërisht - qeverinë. Në SHBA kemi nivel të lartë të tolerancës për 
kritikat drejtuar zyrtarëve të qeverisë, kritika që në shoqëri më restriktive mund të konsiderohen si 
shpifje. Ish gjykatësi i Gjykatës supreme Thurgood Marshall ka thënë “Amendmaneti i parë, mbi të 
gjitha do të thotë që qeveria nuk ka pushtet të kufizojë shprehjen për shkak të porosisë, idesë, temës 

apo përmbajtjes që ajo bart.” Natyrisht, ne nuk jemi të vetëm në vlerësimin e lartë të të drejtës për të 
kritikuar qeverinë; në fakt, Konventa Evropiane për të drejtat e njeriut, që është pjesë e sistemit juridik 
të Republikës së Maqedonisë, përmban standardin e njëjtë.  

 
Shumë çështje dhe perspektiva duhet të merren parasysh para se të zbatohen ndryshime 

domethënëse në diçka aq thelbësore për lirinë e shoqërisë, siç janë mediat; bëhet fjalë për vet thelbin 
e demokracisë. Ne përshëndesim Qeverinë e Maqedonisë që pranverën e kaluar pezulloi veprimet 
rreth ligjit për media me qëllim që të krijohet hapsirë për kontribut më të madh nga populli i 
Maqedonisë. Të gjitha zërat duhet të dëgjohen, për shkak se të gjithë anëtarët e shoqërisë kanë interes 
në rezultatin përfundimtar. Shpresojmë që do të merren parasysh të gjitha këndvështrimet dhe 
rezultati final do të jenë media që, siç ka thënë ish senatori i SHBA-ve dhe gjykatës në Gjykatën 
supreme Hugo Black, do të ekzistojnë për “t’ju shërbyer të udhëhequrve, jo udhëheqësve.”  
 


